
KOMISIONERI PËR MBROJTJEN NGA DISKRIMINIMI 

 
Nr.1809/1 Prot.          Tiranë, më 24.12.2025 

  

   V E N D I M  

 

                                               Nr. 305,   Datë   24.  12. 2025       

  

Mbështetur në nenin 32, pika 1, germa a), të ligjit nr. 10 221, datë 04.02.2010 “Për Mbrojtjen nga 

Diskriminimi”1, i ndryshuar, Komisioneri për Mbrojtjen nga Diskriminimi mori në shqyrtim 

ankesën nr.302 Regj., datë 27.11.2025 të z. B. S., kundër Agjencisë Shtetërore të Kadastrës, në të 

cilën pretendoni diskriminim për shkak të “bindjeve politike”, “gjendjes shoqërore”, dhe 

“vendbanimit”. 

Pas shqyrtimit fillestar të ankesës së mësipërme, Komisioneri2,  

 

K O N S T A T O I: 

I. Pretendimet sipas subjektit ankues. 

Referuar ankesës së depozituar pranë Komisionerit, ankuesi parashtron se: Prej të paktën tre 

vitesh, kam plotësuar të gjitha kushtet për të përfituar çertifikatën e Legalizimit të banesës private. 

Jam thirrur nga vetë institucionet vartëse të Kadastres në atë kohë dhe kam plotësuar të gjithë 

kriteret, dokumentet, pagesat që më janë kërkuar dhe kam qëndruar në pritje për të marrë 

dokumentin, sic e parashikon ligji, dhe si më është thënë disa herë nga punonjësit e Kadastres. 

Kam qenë të paktën 4 herë fizikisht pranë Kadastres (Rruga Dora D, Istria) dhe jam pritur çdo 

herë nga ekspertë të ndryshëm të cilët më kanë thënë të gjithë të njëjtën përgjigje, e cila ishte: 

Eshte vërtet një nonsens dhe e pakuptimtë që ende nuk të ka dalë kartoni i certifikatës. 

 

1
 Në vijim do t’i referohemi me shkurtesën LMD. 

2 Në vijim do t’i referohemi me shkurtesën KMD. 

mailto:info@kmd.al
http://www.kmd.al/


2 

  
Adresa: Rruga e Durrësit,  Nr.19, Tiranë , Tel: +355 4 2431078, Fax: +355 4 2431077, E-mail: info@kmd.al, web:www.kmd.al 

Pas çdo takimi me to, më thuhej që me siguri brenda muajit do të të vinte përgjigjja, por përgjigjja 

nuk vinte kurrë, derisa detyrohesha të shkoja sërish apo të komunikoja me to me anë të postës apo 

edhe me email, që nuk merrja kurrë përgjigje. 

Sa herë që kam dërguar postë, kam marrë përgjigje të ndryshme, justifikime të kota dhe që nuk 

qëndrojnë. Disa prej atyre përgjigjeve i keni në dosje dhe disa më kanë humbur. Njëra prej tyre 

ishte: Banesa mund të jetë pjesërisht në pronë publike të tipit Rrugë, por sic mund ta shikoni edhe 

ju në dokumente që ju solla, një gjë e tillë nuk është e vërtetë; për më tepër, banesa është në 

gjurmën e vjetër dhe rrugët apo gjurma e banesës nuk ka ndryshuar për qindra vite. 

Pas kësaj, në postën tjetër komunikuese, ky pretendim ra dhe nxorën të tjera pretendime, si p.sh.: 

do pyesim Drejtorinë e Legalizimeve Zona Rurale nr. 2, të cilës i përket Baldushku, ndërkohë që 

unë kisha komunikuar me këtë Drejtori dhe më ishte thënë që çdo procedure e ke me Kadastrën 

dhe jo me ne. Përgjigja që sapo sqarova është edhe në një ndër komunikimet që ju kam sjellë me 

postë. Kam komunikuar edhe me Portalin e Bashkëqeverisjes dhe ata u përpoqën të më ndihmonin 

dhe në komunikimet e tyre supozohet që morën garanci se problemi im u zgjidh. Pas emaileve me 

Zyrën e Bashkëqeverisjes, i shkruaj sërish Kadastres, por sërish asgjë prej tyre. Disa muaj më 

vonë i shkruaj sërish Zyrës së Bashkëqeverisjes, sepse më kishin thënë që të shkruaja sërish nëse 

do të hasja probleme. Këtë herë nuk kam marrë përgjigje nga Zyra e Bashkëqeverisjes. 

Në përfundim, ankuesi kërkon nga Komisioneri për Mbrojtjen nga Diskriminimi, pajisjen me 

çertifikatën e Legalizimit dhe aplikimin për atë të pronësisë (hipotekë). 

Procedurat e ndjekura nga Komisioneri 
 
Pas kryerjes së verifikimit paraprak të ankesës dha akteve bashkëlidhur saj, KMD gjykoi se kjo 

ankesë duhej plotësuar me informacion vijues. Për këtë arsye, Komisioneri iu drejtua ankuesit me 

shkresën nr.1253/1 prot., datë 05.11.2025, ku kërkohet informacioni i mëposhtëm: 

• Të saktësohen shkaqet e pretenduara për diskriminim, pasi në dy formularët e ankesës të 

plotësuar nga ana juaj janë paraqitur shkaqe të ndryshme, të cilat duhet të qartësohen në 

mënyrë të saktë për të identifikuar shkaqet konkrete dhe të vërteta mbi të cilat mbështetet 

ankesa. Ky informacion duhet të shoqërohet me fakte dhe prova konkrete që vërtetojnë se 

ju i mbartni këto shkaqe të pretenduara. 

• Përveç përshkrimit të shkaqeve, është e nevojshme të sqarohet në mënyrë të qartë se si këto 

shkaqe kanë ndikuar drejtpërdrejt në trajtimin që ju konsideroni diskriminues. Ju lutemi të 

përshkruani lidhjen midis rrethanave të paraqitura dhe pasojave konkrete që keni përjetuar 

për shkak të tyre. 

• Nga shqyrtimi i ankesës dhe formularëve të dorëzuar, rezulton se janë dhënë data të 

ndryshme në lidhje me momentin kur ka ndodhur ngjarja që pretendohet si diskriminuese 

dhe datën kur jeni vënë në dijeni për të. Në këtë kontekst, ju lutemi të saktësoni në mënyrë 

të qartë dhe të plotë datën, muajin dhe vitin kur ka ndodhur ngjarja përkatëse, si dhe datën 

kur keni marrë dijeni për këtë situatë. 

• Informacion në lidhje me objektin e legalizuar me Lejen e Ndërtimit nr. 20260, datë 

07.12.2021, (aplikimi për regjistrimin e lejes), nëse është regjistruar pranë ASHK-së dhe 

nëse ka mbetur vetëm për përfundimin e procedures së truallit. 

• Çdo informacion ose dokumentacion tjetër shtesë që ju do e gjykoni të nevojshëm në 

mbështetje të ankesës tuaj.  

 

Sa sipër, nga ana e ankuesit nuk u kthye asnjë përgjigje dhe nuk është plotësuar asnjë nga 

dokumentacionet që u kërkua nga ana e Komisionerit me shkresën nr.1253/1 prot., datë 

05.11.2025dhe pse sipas Ftetës së Lajmëri.- Marrjes nr. RR 809 441 894 AA  të Zyrës Postare, e 

ka marrrë këtë shkresë që në datën 05.12.2025. 

 
Mbështetur në sa më sipër, Komisioneri vlerëson se: 
 

Parimi i barazisë para ligjit dhe i mosdiskriminimit, sanksionohet nga Kushtetuta në nenin 18, si 

një parim i përgjithshëm që përshkon të gjitha të drejtat dhe liritë themelore të njeriut, prandaj ai 

duhet tё gjejë shprehjen e tij në të gjithë legjislacionin shqiptar si dhe të zbatohet nga të gjithë, si 

nga institucionet edhe nga individët. Gjykata Kushtetuese në disa vendime të saj ka interpretuar 

nenin 18 të Kushtetutës, si dhe ka theksuar se parimi i barazisë synon që të gjithë të jenë të 

barabartë në ligj dhe përpara ligjit, jo vetëm në të drejtat themelore të parashikuara në Kushtetutë 

por edhe në të drejtat e parashikuara nga ligjet e tjera në fuqi. Gjykata është shprehur se: “Barazia 

në ligj dhe para ligjit nuk do të thotë që të ketë zgjidhje të njëllojta për individë ose kategori 

personash që janë në kushte objektivisht të ndryshme. Barazia përpara ligjit dhe në ligj presupozon 

barazinë e individëve që janë në kushte të barabarta”, si dhe “Vetëm në raste përjashtimore dhe 

për shkaqe të arsyeshme dhe objektive mund të përligjet trajtimi i ndryshëm i kategorive të 

caktuara që përfitojnë nga kjo e drejtë” (shih vendimet nr.39, datë 16.10.2007, nr. 4 datë 

12.02.2010, nr. 34, datë 20.12.2015, të Gjykatës Kushtetuese). 

Neni 14 i Konventës Evropiane për Drejtat e Njeriut (KEDNJ), ndalon diskriminimin në gëzimin 

e të drejtave dhe lirive të përcaktuara në të, ndërkohë që Protokolli 12-të i KEDNJ-së, i cili është 

ratifikuar nga Shqipëria, ndalon diskriminimin në lidhje me “gëzimin e çdo të drejte të parashtruar 

nga ligji” dhe kështu ofron mbrojtje më të madhe se sa neni 14, i cili lidhet vetëm me të drejtat e 

garantuara nga KEDNJ-ja. Gjykata Evropiane e të Drejtave të Njeriut (GJEDNJ), në mënyrë të 

vazhdueshme ka interpretuar se “diskriminimi” do të thotë që të trajtosh ndryshe pa një justifikim 

objektiv dhe të arsyeshëm, persona të cilët ndodhen në situata të ngjashme dhe diferenca në trajtim, 

nuk bazohet në ndonjë justifikim objektiv dhe të arsyeshëm, domethënë, se trajtimi i diferencuar 

nuk ndjek një qëllim legjitim dhe nuk ekziston një marrëdhënie e arsyeshme të proporcionalitetit 

ndërmjet mjeteve të përdorura dhe qëllimit që synohet të realizohet. Sipas GJEDNJ, e drejta për të 

mos u diskriminuar e garantuar nga KEDNJ, gjithashtu cenohet kur pa një justifikim objektiv dhe 

të arsyeshëm shtetet dështojnë që të trajtojnë ndryshe personat situata e të cilëve objektivisht e 

ndryshme.  

Ligji nr.10 221/2010 “Për Mbrojtjen nga Diskriminimi”, i ndryshuar, rregullon zbatimin dhe 

respektimin e parimit të barazisë dhe mosdiskriminimit, bazuar në një listë jo shteruese shkaqesh, 

por në mënyrë të shprehur neni 1, i ligjit parashikon mbrojtjen nga diskriminimi për një listë 

joshteruese shkaqesh. Në këtë nen parashikohet shprehimisht se: “Ky ligj rregullon zbatimin dhe 

respektimin e parimit të barazisë dhe mosdiskriminimit në lidhje me racën, etninë, ngjyrën, gjuhën, 

shtetësinë, bindjet politike, fetare ose filozofike, gjendjen ekonomike, arsimore ose shoqërore, 

gjininë, identitetin gjinor, orientimin seksual, karakteristikat e seksit, jetesën me HIV/AIDS, 

shtatzëninë, përkatësinë prindërore, përgjegjësinë prindërore, moshën, gjendjen familjare ose 

martesore, gjendjen civile, vendbanimin, gjendjen shëndetësore, predispozicionet gjenetike, 

pamjen e jashtme, aftësinë e kufizuar, përkatësinë në një grup të veçantë, ose me çdo shkak tjetër.” 

 

Sipas nenit 3, pika 1, të LMD, të ndryshuar, përcaktohet se: “1.“Diskriminim” është çdo dallim, 

përjashtim, kufizim ose preferencë, bazuar në cilindo shkak të përmendur në nenin 1 të këtij ligji, 

që ka si qëllim ose pasojë pengesën ose bërjen të pamundur të ushtrimit në të njëjtën mënyrë me 

të tjerët të të drejtave e lirive themelore të njohura nga Kushtetuta e Republikës së Shqipërisë, 

aktet ndërkombëtare të ratifikuara nga Republika e Shqipërisë, si dhe nga ligjet në fuqi.”  

 

Mbrojtja nga diskriminimi, sipas nenit 7, të LMD-së, së ndryshuar, garantohet ndaj çdo veprimi 

apo mosveprim të autoriteteve publike ose personave fizikë a juridikë që marrin pjesë në jetën dhe 

sektorët publikë apo privatë, që krijojnë baza për mohimin e barazisë ndaj një personi apo grupi 

personash, ose që i ekspozon ata ndaj një trajtimi të padrejtë dhe jo të barabartë, kur ata ndodhen 

në rrethana të njëjta apo të ngjashme, në krahasim me persona të tjerë apo grupe personash. 

 

Në Kreun IV, të ligjit të sipërcituar parashikohet mbrojtje e posaçme nga diskriminimi në fushën 

e shërbimeve. Ky ligj në nenin 20, pika 1, germa a) parashikon shprehimisht se: “Personi fizik 

ose juridik që ofron të mira apo shërbime për publikun, me pagesë ose jo, ndalohet të 

diskriminojë një person tjetër, i cili kërkon t’i arrijë ose t’i përdorë ato: a) duke refuzuar t’i 
japë një personi apo grupi personash të mira apo shërbime për shkaqet e përmendura në 

nenin 1 të këtij ligji…”. 
 

Në bazë të dispozitave të LMD, të ndryshuar, ankesat e depozituara pranë KMD-së shqyrtohen 

nga ky institucion dhe në përfundim të procedurave hetimore Komisioneri shprehet me 

vendimmarrje, nëpërmjet së cilës kryesisht konstaton ose jo diskriminimin e pretenduar për një 

ose disa nga shkaqet e përcaktuara në nenin 1 të këtij ligji. 

 

Në thelb të diskriminimit, është trajtimi i diferencuar dhe më pak i favorshëm, i shfaqur qoftë në 

formën e dallimit, kufizimit, përjashtimit ose preferencës dhe që ka për bazë një nga shkaqet e 

mbrojtura nga ligji. Pra, jo çdo diferencë në trajtim apo trajtim më pak i favorshëm gëzon mbrojtje 

nga ligji. Mbrojtja nga diskriminimi sipas ligjit garantohet vetëm për ato diferenca në trajtim apo 

trajtime më pak të favorshme që kanë për bazë një nga shkaqet e mbrojtura. Në mungesë të një 

shkaku të mbrojtur, jo çdo diferencë në trajtim apo trajtim i pafavorshëm konsiderohet diskriminim 

sipas ligjit. Gjithashtu, jo çdo diferencë në trajtim është diskriminim, por vetëm ato që nuk kanë 

një justifikim objektiv dhe të arsyeshëm. Pra, nëse për diferencën në trajtim konstatohet se ka një 

justifikim objektiv dhe të arsyeshëm, atëherë trajtimi ndryshe është i përligjur dhe nuk është i 

ndaluar nga ligji.  

Nga shqyrtimi paraprak i ankesës dhe bazuar në nenin 33, pika 4, germa “b” të ligjit nr. 10221/2010 

“Për Mbrojtjen nga Diskriminimi”, të ndryshuar, ku parashikohet se: “4. Ankesa nuk pranohet 

nëse: ....ç) ......nuk ka informacion të mjaftueshëm për të bërë të mundur një hetim;”, Komisioneri 

vlerëson se ankesa nuk duhet të pranohet pasi është e papajtueshme me dispozitat e këtij ligji, 

bazuar në arsyetimin vijues: 

Ankuesi, banues në fshatin Isufmuçaj, Baldushk, Tiranë, ka depozituar  ankesë pranë Komisionerit 

për Mbrojtjen nga Diskriminimi, ku pretendon se është trajtuar në mënyrë të padrejtë nga Kadastra 

në procesin e pajisjes me dokumentin e çertifikatës së legalizimit të banesës së tij (B. S/). Sipas tij, 

të gjithë ekspertët e këtij institucioni i kanë thënë se është nonsens dhe absurd fakti që nuk i jepet 

certifikata, pasi dokumentacioni është i plotë dhe i rregullt. 

Ankuesi deklaron se ka shkuar të paktën pesë herë fizikisht në zyrat e pritjes së Kadastres (Rruga 

Dora D, Istria), ku i është thënë vazhdimisht të presë edhe një muaj për përgjigje, e cila nuk ka 

ardhur kurrë. Ai ka dërguar gjithashtu ankesa dhe kërkesa me postë fizike, dhe vetëm atëherë ka 

marrë ndonjë reagim. Ankuesi ka komunikuar edhe me Portalin për Shqipërinë, i cili për një 

moment ka pranuar se problemi u zgjidh, por më pas nuk ka pasur asnjë reagim. 

Ai pohon se, përveç justifikimeve të ndryshme dhe pa bazë ligjore që ka marrë, përgjigjja zyrtare 

vazhdon të anashkalohet. Ankuesi sjell edhe vërtetime që babai dhe vëllai i tij kanë qenë pjesë e 

Partisë PD, por pa asnjë angazhim serioz. Ai gjithashtu përmend se historia e tij me institucionet 

publike është e gjatë dhe se ka qenë i kërcënuar me largim nga vendi i punës, por kjo është një 

çështje tjetër që mund të referohet më tej pranë institucionit. Në lidhje me këtë shkak, ka depozituar 

tre vërtetime të Sekretarit të Përgjithshëm të PD, ndërsa në lidhje me shkaqet e gjendjes shoqërore 

dhe vendbanimit, ankuesi nuk ka sjellë asnjë provë. 

Pas shqyrtimit të ankesës dhe dokumentacionit bashkëlidhur, Komisioneri ka kërkuar nga ankuesi 

informacion shtesë për të sqaruar në mënyrë të plotë pretendimet për diskriminim, duke theksuar 

nevojën që ankuesi të saktësojë shkaqet e pretenduara për diskriminim, informacion i cili duhet të 

ishte i shoqëruar me prova të besueshme që vërtetojnë ekzistencën e tyre. Përveç përshkrimit të 

shkaqeve, është e domosdoshme që ankuesi të sqaronte në mënyrë të qartë se si këto shkaqe kanë 

ndikuar drejtpërdrejt në trajtimin që ai konsideron diskriminues, duke përshkruar lidhjen ndërmjet 

rrethanave të paraqitura dhe pasojave konkrete të përjetuara.  

Nga ana e ankuesit nuk është depozituar asnjë dokument tjetër ligjor ose provë konkrete që të 

vërtetojë se shkaqet e pretenduara kanë rezultuar në penalizim të drejtpërdrejtë nga Kadastra. 

Gjithashtu, referuar informacionit të mësipërm, ankuesi nuk ka saktësuar datën e ndodhjes së 

diskriminimit, si dhe momentin kur ka marrë dijeni për trajtimin që e konsideron diskriminues.  

Mungesa e këtyre të dhënave, përfshirë prova konkrete mbi shkaqet e pretenduara, përshkrimin e 

ndikimit të tyre në trajtimin që ankuesi e konsideron diskriminues, si dhe datën e ngjarjes dhe 

momentin kur ai mori dijeni për trajtimin e pretenduar diskriminues, nuk e mundëson lidhjen 

ndërmjet rrethanave të paraqitura dhe trajtimit të pretenduar diskriminues, duke e bërë të pamundur 

një vlerësim objektiv dhe të dokumentuar të pretendimeve. 

Në aspektin procedural, si fillim pala ankuese duhet të provojë se, i vetmi shpjegim i arsyeshëm 

për trajtimin e diferencuar është shkaku i mbrojtur nga diskriminimi dhe në kushtet kur arrihet ky 

nivel provueshmërie barra e provës për të provuar të kundërtën, që veprimet nuk përbëjnë 

diskriminim i bie palës tjetër.  

Sa më sipër, ankuesi duhet të paraqeste fakte dhe prova që mbështesi pretendimin e tij për 

diskriminim. Në këtë rast, ankuesi nuk ka paraqitur prova të mjaftueshme për të mbështetur 

pretendimin e tij për diskriminim. 

 

Vetëm pasi pala ankuese të paraqesë fakte dhe prova të mjaftueshme, barra e provës kalon tek pala 

e paditur, e cila duhet të provojë se veprimet e saj nuk përbëjnë diskriminim. Kjo është një detyrim 

ligjor i palës tjetër, që duhet të vërtetojë se trajtimi i ankuesit nuk ka qenë diskriminues, duke 

ofruar prova dhe argumente që mbështesin legjitimitetin e veprimeve të saj. 

Në përfundim, duhet theksuar se provave dhe fakteve konkrete janë të domosdoshme për vijimin 

e shqyrtimit të ankesës dhe, në mungesë të tyre, Komisioneri nuk mund të konstatojë elementë të 

mjaftueshëm për të vazhduar me hetimin administrativ të çështjes. 

Në përfundim të shqyrtimit paraprak të ankesës,  bazuar në  nenin 33, pika 4, gërma “ç”, të ligjit 

nr.10221, datë 04.02.2010 “Për Mbrojtjen nga Diskriminimi”, të ndryshuar, Komisioneri arrin në 

përfundimin se, ankesa e paraqitur nga pala ankuese z. B. S., kundër Agjencisë Shtetërore të 

Kadastrës, nuk mund të pranohet, pasi nuk ka informacion të mjaftueshëm për të bërë të mundur 

hetimin dhe për rrjedhojë nuk mund t’i nënshtrohet procedurave të mëtejshme të parashikuara në 

ligj për shqyrtimin e saj. 

PËR KËTO ARSYE: 

Mbështetur në nenin 7, pika 3, nenin 20, pika 1 , germa “a”, nenin 21, pika 1, nenin 32, pika 1, 

germa a), nenin 33, pika 4, germa “ç” të ligjit nr. 10 221, datë 04.02.2010 “Për Mbrojtjen nga 

Diskriminimi”, i ndryshuar,   Komisioneri për Mbrojtjen nga Diskriminimi, 

V E N D O S I: 

1. Mospranimin e ankesës së subjektit ankues z. B. S., kundër Agjencisë Shtetërore të 

Kadastrës, pasi nuk plotësohen kriteret përkatëse të parashikuara nga ligji nr. 10221/2010 

“Për Mbrojtjen nga Diskriminimi”, i ndryshuar. 

Adresa: Rruga e Durrësit,  Nr.19, Tiranë , Tel: +355 4 2431078, Fax: +355 4 2431077, E-mail: info@kmd.al, web:www.kmd.al 

2. Kundër këtij vendimi lejohet ankim në Gjykatën Administrative të Shkallës së Parë Tiranë, 

brenda 45 ditëve nga marrja dijeni e këtij vendimi. 

 
 
 
 
 
 

KOMISIONERI 
 
 
 Robert GAJDA 

